 Á XUNTA ELECTORAL DE GALIZA

ALBERTE SOUTO SOUTO, maior de idade, con documento de identidade  32.657.779, con enderezo a efectos de notificacións en Santiago de Compostela, Avenida Rodríguez de Viguri 16 - Baixo (Tel. 981 555 850 - Fax. 981 555 851), en calidade de Representante Xeral do BLOQUE NACIONALISTA GALEGO (BNG) ante a Xunta Electoral de Galiza para as eleccións ao Parlamento de Galiza, convocadas por Decreto 77/2005, de 26 de abril,  comparece e DI:


Que na representación invocada, e ao abeiro do artigo 18,a), d) e f) da Lei de Eleccións ao Parlamento de Galiza (LEPG), vén a pór de manifesto os seguintes 

FEITOS:


PRIMEIRO.- 
A importancia crecente do censo de residentes ausentes (CERA) en cada proceso electoral en Galiza unida ás múltiples irregularidades detectadas en cada escrutinio electoral (evidenciada de xeito máis claro no importante número de sobres cuxa introducción na urna se rexeita de plano por non reunir os mínimos requisitos que a Lei electoral exixe) poñen de manifesto a necesidade de extremar as garantías por parte da Administración electoral á hora de velar pola transparencia do proceso electoral no exterior, tanto desde os actos de campaña, o mesmo exercicio da votación e a custodia dos envíos electorais que chegan desde o exterior. 


Os últimos dados do CERA (á falta do estudo de posíbeis reclamacións) poñen de manifesto que os residentes no exterior con dereito a voto nestas eleccións ao Parlamento de Galiza serán 304.660, co que o 13,23 % do censo galego pode votar desde o exterior, a través dun procedemento ideado en 1985 (cando por certo os residentes no exterior atinxían apenas a cifra 67.474) e previsto para ser aplicado en poucos casos. A proba diso é que a LOREX prevé que o escrutinio dos residentes ausentes se inicie ás 8 horas e ás 10 dea comezo o escrutinio xeral, quer dicir, que en dúas horas segundo a Lei se recontaría o voto do exterior, algo realmente superado pola evolución do voto do CERA, onde os escrutinios duran todo un día sen interrupcións, e nalgunha das últimas eleccións demoráronse até o día seguinte.  Por exemplo, nas eleccións galegas de 2001 votaron nas catro circunscricións provinciais o 25,54% dos residentes no exterior inscritos no CERA, incrementándose nas eleccións xerais de 2004 até o 30.97 % (un total de 91.417 votantes desde o exterior). Neste caso a recente reforma da Lei de eleccións ao Parlamento de Galiza, que amplía en cinco días o prazo para comezar o escrutinio xeral, pode facer incrementar os envíos electorais desde o exterior, superando nas previsións máis modestas os 100.000 votos, co que se deben extremar as cautelas para garantir a personalidade do voto, así como evitar no máximo posíbel as irregularidades que se veñen detectando en cada proceso electoral. 

SEGUNDO.- As irregularidades detectadas e demostradas até o de agora respecto do voto do CERA van desde a deficiente elaboración dos censos, até a falta de transparencia da campaña no exterior e as facultades de control por parte da Administración electoral, até as máis graves evidencias de manipulación de votos.


En canto á elaboración dos censos, desde a propia Oficina do Censo Electoral tomouse conciencia da gravedade do asunto e a comezos deste mesmo ano inciouse unha depuración que só no periodo comprendido entre xaneiro a febreiro permitiu eliminar un total de 2.507 inscricións censais totalmente irregulares. Porén, a Presidenta do INE, Carmen Alcaide, advertiu públicamente que malia que o CERA “se ha limpidado mucho” (sic) nos últimos anos,  pode quedar algunha irregularidade para os comicios galegos. Xa que logo, non existe fiabilidade total de que o CERA, que é unha das garantías esenciais en calquera proceso electoral democrático, estea exento de inscricións indebidas de electores, e xa que logo, podia emitir o seu voto algún elector ou electora sen dereito a sufraxio nas vindeiras eleccións.


En canto á campaña no exterior, acabamos de asistir a unha intensa campaña no exterior protagonizada por candidatos que reúnen á vez a condición de cargos institucionais, con amplo eco nos medios de comunicación de Galiza, con nula posibilidade de control por parte das demais forzas políticas concorrentes e da Administración electoral. A confluencia de actos institucionais no exterior con actos de partido cunha clara connotación electoral nalgúns casos bordea a legalidade electoral, pois existe unha clara intromisión das institucións no proceso electoral deixando de seren imparciais. Porén, existe unha imposibilidade real de formular reclamacións sobre os mesmos mesmo pola falta de delimitación na lexislación electoral da competencia para resolver as posíbeis infraccións electorais ou advertir das condutas contrarias á legalidade electoral. 


O anterior é dabondo indicativo da falta de transparencia do voto no exterior. Mais simplemente se enuncia para pór en atencedente o que semella máis grave, as irregularidades cometidas na emisión de votos desde o exterior, que se detectan en aumento (xa adiantamos que cada vez é máis elevado o número de envíos electorais que se desbotan por parte das Xuntas Electorais por non reunir os mínimos requisitos exixidos pola lexislación electoral), e que na maioría dos casos afectan incluso á comprobación da personalidade da persoa que emitiu o voto, onde existen dúbidas de que o elector censado fose realmente quen exerceu directa e de modo segredo o dereito de sufraxio. Incluso a máxima autoridade da Administración da Xunta de Galiza, o Sr. Conselleiro de Emigración, veu a recoñecer en sede parlamentaria, en data 10 de febreiro de 2005, a falta de control do proceso dos residentes ausentes no exterior, considerando que se poden producir irregularidades que impidan o exercicio libre e democrático do voto en vindeiro comicios electorais, propondo incluso a constitución dunha comisión para controlar e garantir o proceso de votación das persoas inscritas no CERA. 

TERCEIRO.- Desde o BNG entendemos que debe ser a Administración electoral quen garanta a limpeza do voto desde o exterior e evite que se produzan irregularidades, e en concreto pola Xunta Electoral de Galiza, de acordo coas competencias que lle atribúe o artigo 18 da LEPG.


A modalidade do voto por correo é a preferida pola lexislación electoral para que os electores residentes no exterior exerzan o seu dereito a sufraxio (o depósito do voto en consulados e embaixadas é escollido en moita menor medida por parte dos electores inscritos no CERA), mais non son exactamente equiparábeis os requisitos exixidos a quen vota desde territorio do Estado español que a quen o fai desde o exterior. As diferenzas atinxen sobre todo á comprobación da identidade do elector, que non é exixida de forma expresa na Lei nin polo tanto na práctica pois a tramitación do voto depende en grande parte de empresas de correos extranxeiras, nalgún caso mesmo de carácter privado, e tamén á custodia dos votos unha vez depositados polos electores. 


Á falta dunha reforma lexislativa que perfeccione o voto desde o exterior, o que se pretende é extremar as cautelas e garantías dentro da marxe que permite a lexislación vixente, a fin de asegurar o carácter libre, segredo e persoal do voto dos electores inscritos no CERA e que a vontande dos mesmos se expresa en similares condicións de liberdade, personalidade e segredo que a dos restantes electores, equiparando para iso o máximo posíbel o procedemento de votación dos residentes no exterior co estabelecido para os electores que votan por correo desde Galiza ou o territorio do Estado español. Non se trata dunha cuestión de menor importancia, estamos a referirnos ás garantías de que a representación que resulte dos vindeiros comicios electorais se corresponda coa vontade do corpo electoral, impedindo que se sigan a detectar irregularidades no voto desde o exterior que poidan alterar esa relación. En suma, o que instamos é a perfeccionar o máximo posíbel un procedemento de votación sobre o que existen fundadas sospeitas de falta de transparencia, que ten unha incidencia cada vez maior nos procesos electorais que se celebran en Galiza, e que debe estar desprovisto de calquera dúbida por canto afecta aos alicerces dun sistema democrático


Polo que, 


SOLICITO, que teña por presentado este escrito, admitíndoo a trámite, e na súa virtude e en uso das atribucións reguladas no artigo 18,a) da LEPG, acórdese reforzar as garantías do voto dos residentes no exterior, cursando as seguintes instrucións ás Xuntas Electorais Provinciais e, no seu caso á Administración:

1. Exixir, como garantía de validez dos votos emitidos desde o exterior, ademais dos requisitos contemplados na Instrucción da XEC de 20 de abril de 1998, que o envíos postais teñan o carácter de “certificado”, conste no reverso os dados persoais e o enderezo completo do elector, e que haxa coincidencia entre os citados dados e máis o enderezo cos consignados no CERA.

2. Adoptar por parte das Xuntas Electorais Provinciais os dispostivos necesarios para que durante a sesión de escrutinio dos votos dos residentes ausentes se poida comprobar fidedignamente, tanto por parte dos funcionarios encargados do escrutinio como dos interventores e apoderados das formacións políticas, os seguines extremos:

a. Que todos os envíos postais introducidos en urna foron enviados por correo certificado,.

b. Que consta un enderezo no reverso que coincide co enderezo do elector do CERA.

c. Non hai unha reiteración do tipo de letra nos envíos, así como calquera outros indicios similares, co fin de permitir a detección e análise de envíos masivos. 

3. Asegurar que todos os envíos postais remitidos desde o exterior se atopan en poder da Administración electoral, ou no seu defecto da Administración do Estado ou de autoridades ou funcionarios dependentes da mesma, como límite ás 20 horas (hora galega) do día 19 de xuño de 2005, rexeitando o escrutinio de todos aqueles que non se atopen en poder das XEPs ou da Administración nesa hora e data. 

4. Garantir a custodia dos sacos postais que conteñen os votos procedentes do exterior por parte da administración electoral.

5. Dirixirse, a través do Ministerio de Exteriores, ás embaixadas e consulados para que poñan en coñecemento das autoridades dos países con presenza de residentes galegos no exterior a necesidade de reforzar o control sobre o voto exterior, e  en concreto, que adopten as medidas para que os servizos postais deses países exixan a identificación persoal dos electores tanto á hora de recibir a documentación como de remitir o seu voto, e de xeito especial, que rexeiten aqueles envíos postais electorais que sexan tramitados de forma conxunta por unha mesma persoa.

6. Asimesmo, instruir, a través do Ministerio de Exteriores, ás embaixadas e consulados para que o persoal ao seu servizo vixie os actos contrarios á lexislación electoral e dean traslado das irregularidades que poidan detectar á administración electoral. 

Santiago de Compostela, 26 de maio de 2005.

